
«Nola ikusten duzu senidearen begiko lasto-izpia eta zeure begiko hagaz ohartzen ez?» (Lk 

6, 41). 

Jesus menditik jaisten da otoitz gau baten ondoren eta bere dizipuluak aukeratzen ditu. 

Lautada batera iritsita, hitzaldi luze bat ematen die, Zoriontasunekin hasten dena. 

Lukasen testuan lau baino ez dira, eta behartsuei, gose direnei, sufritzen dutenei eta 

atsekabetuei buruzkoak dira, eta aberatsei, asetuei eta harroputzei beste hainbeste 

ohartarazpen gehitzen dizkie (Lk 6, 20-26). Jesusek, Jainkoaren azkenekiko begikotasun hori 

bere misio bihurtzen du, Nazareteko sinagogan (Lk 4, 16-21), Jaunaren Izpirituaz beterik 

dagoela baieztatzen duenean eta behartsuei berri ona, gatibuei askapena eta zapalduei 

askatasuna dakarzkiela adierazten duenean. 

Gero, etsaiak ere maita ditzaten eskatzen die ikasleei (Lk 6, 27-35), Aita zerutiarraren 

jokabidean inspiraturiko mezuan: «Izan zaitezte errukitsuak, zuen Aita errukitsua den bezala» 

(Lk 6, 36). 

Baieztapen hau honako honen abiapuntua ere bada: «Ez gaitzetsi inor eta ez zaituzte 

gaitzetsiko, ez kondenatu inor eta ez zaituzte kondenatuko, barkatu, eta Jainkoak ere 

barkatuko dizue» (Lk 6, 37). Ondoren, Jesusek honela ohartarazten du intentzio osoz 

zentzugabea den irudi baten bidez: 

«Nola ikusten duzu senidearen begiko lasto-izpia eta zeure begiko hagaz ohartzen ez?». 

Jesusek gure bihotza benetan ezagutzen du. Zenbat aldiz egiten dugun esperientzia triste 

hori! Erraza da anai-arreben akatsak eta ahuleziak kritikatzea, kontuan hartu gabe horrela 

Jainkoari bakarrik dagokion eskumena ematen diogula geure buruari. Begitik «habea 

ateratzeko», Jainkoaren barkamenaren beharra duten bekatariak garela jakitun izan behar 

dugu. Bere «habe» propioaz ohartzen denak bakarrik ulertu ahal izango ditu bere eta besteen 

ahuleziak juzgatu eta puztu gabe. 

Baina Jesusek ez gaitu gonbidatzen begiak itxi eta gauzak bere horretan uztera. Bizitza 

berri bat bizitzeko elkarri laguntzea nahi du. Paulo apostoluak ere behin eta berriz eskatzen 

du zentzarazteko zabar dabiltzanak, adore emateko bihozgabetuei, eusteko ahulei eta izateko 

eramanpen guztiekin. (ik. 1 Ts 5, 14). 

«Nola ikusten duzu senidearen begiko lasto-izpia eta zeure begiko hagaz ohartzen ez?». 

Nola jarri praktikan Bizi Hitza hau? 

Garizumako sasoi honetan, Jesusi eska diezaiokegu erakuts diezagula besteak Berak 

ikusten dituen bezala ikusten, Jainkoak ikusten dituen bezala. Eta bere begirada maitasun 

begirada bat da. Gero, elkarri laguntzeko, Trentoko fokolareetako nesken lehen taldearentzat 

erabakigarria izan zen praktika bat ezarri ahal izango genuke berriro. 



 

«Hasieran – kontatzen die Chiara Lubichek musulman lagun talde bati – ez zen beti erraza 

maitasunaren erradikaltasuna bizitzea. [...] Gure artean eta gure arteko harremanetan ere 

hauts pixka bat sor zitekeen, eta batasuna ahuldu. Hori gertatzen zen, adibidez, bata 

bestearen akats eta inperfekzioetaz ohartu eta epaitzen genituenean, elkarrenganako 

maitasun korrontea hoztuz. Egoera horri aurre egiteko egun batean elkarrekin itun bat egitea 

erabaki genuen, eta «erruki-ituna» deitu genion. Goizero, berri ikustea erabaki genuen 

aurkitzen genuen lagun hurkoa – etxean, klasean, lanean, etab. –, eta haren akatsak ez 

gogoratzea, baizik eta dena maitasunarekin estaltzea. [...] Konpromiso sendoa zen, guztiok 

batera hartu genuena eta beti maitatzen lehenak izaten laguntzen ziguna, Jainko errukitsuaren 

antzera, barkatzen eta ahazten duena»1. 

 

Augusto Parody eta Bizi-Hitzako taldea 

                                            
1 C. LUBICH, «El amor al prójimo», musulman talde batekin elkarrizketa, Castel Gandolfo 2002-01-11. Ik. El amor 

